
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
মালা
কাহার লাগিয়া।







লয়ে কার শোভা এত মনোলোভা ফুটিতেছে ওই ফুল।

পবিত্র মূরতি এবা কার স্মৃতি কার রূপ সমতুল॥

বসি তরু পরে বিহগ সুস্বরে নিজ মনে গাহে গান।

সচকিত আঁখি তাহারে নিরখি চমকিয়া উঠে প্রাণ॥

যবে শুনি দূরে পাতার মর্ম্মরে মনে হয় কেবা আসে।

উঠিয়ে ত্বরিতে কাহারে হেরিতে ধাই মরীচিকা পাশে

দেব দিবাপতি কার যশঃ-ভাতি প্রকাশে জগৎ মাঝে।

উজলিত কায় যশের ছটায় আঁধার পলায় লাজে॥

স্বচ্ছ সরোবরে প্রতিবিম্ব পড়ে কাহার ললিত রূপ।

হৃদয় মুকুরে দিবানিশি যার জাগিতেছে সেই মুখ॥

দিবানিশি যার স্মৃতিতে আমার রয়েছে ভরিয়া প্রাণ।

জগৎ ভরিয়া উঠে উথলিয়া হৃদয়েতে যার স্থান॥

রাখিয়া হৃদয়ে নয়ন মুদিয়া সতত রহি যে ধ্যানে।

নিরখি তাহারে এ চিত্ত-মুকুরে বাসনা-ব্যাকুল প্রাণে॥

এ দীর্ঘ বিরহ-অবসানে কবে জীবনের পরপারে।

আত্মায় আত্মায় মিলিয়া দোঁহায় গাঁথিয়া হৃদয় তারে॥

গাহিব দুজনে প্রীতিফুল্লমনে মিলন-মুখর-গীতি।

সেই শেষ দিন-আশায় এখন লভি যে হৃদয়ে প্রীতি।৷

		 এই পাতা শেষ সম্পাদিত হয়েছে ০৯:৪৯টার সময়, ২৯ অক্টোবর ২০২৩ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

